Davart la tema

1. Incumbensa

Commentari didactic
Sco gia menziunau el text discuoran ils affons en quella vegliadetgna fetg nuidis da lur temas. Els teman ch’ins rigi ora els ni prendi buca serius els. Ei fagess denton tuttina bein agl affon da saver sedeliberar da sias temas en ina u l’autra moda, seigi quei cun discuorer cun ina persuna neutrala ni forsa cun scriver in text, eventualmein en fuorma da diari. Perquei la suandonta incumbensa:
Incumbensa
Tgei temas has ti? Tgei fatschenta tei gest il mument? Scriva ina brev che cuntegn tut las temas ed anguoschas che fatschentan tei. Quella brev sas ti scriver en ina moda fetg persunala e gest sco ti vuls, cunquei che negin, era buca il scolast/la scolasta, vegn a leger ni curreger tia brev. Ti sas esser segirs ch’enzatgi auter vegn mai a leger quella brev. Cura che ti has scret ella sas ti s’annunziar tier il scolast/la scolasta e lez(za) dat ina cuviarta a ti. En quella mettas ti tia brev. Emblida buca d’adressar la cuviarta a tetez! La brev serrada sas ti dar al(la) scolast(a). La brev vegn a restar per in onn el truchet dil scolast/dalla scolasta e pér cura ch’in onn ei vargaus, vegns ti puspei ad astgar arver la brev. Ti vegns ad esser surstaus da retscheiver ina brev che ti tez has scret. En tuttacass sas ti lu mirar, sche ti has aunc adina las medemas temas, ni sche ti eis vegnius da surmuntar entginas da quellas temas.
Fuorma da lavur
· lavur tgeua

Material
· pupi e copias
· cuviartas
· material da scriver
2. Incumbensa

Commentari didactic
Cunquei che biars affons ein buca aschi aviarts ch’els ughegian da discuorer da lur temas, san ins era far ina discussiun anonima. Ils affons ughegian dapli, sch’ins numna negins nums e san forsa era profitar dils commentaris dils auters. Ultra da quei ein els buca obligai da dir enzatgei, sch’els han aunc adina retenientschas. Il scolast/La scolasta sto procurar che la discussiun mondi ella dretga direcziun e che las finamiras dalla discussiun vegnien contonschidas. Il scolast/La scolasta sto – sche pusseivel – era tscharner ina dallas temas che pertucca plirs scolars ni che savess schizun pertuccar tuts per contonscher ina bunaparticipaziun alla discussiun.
Incumbensa
Mintga affon noda ina da sias temas sin in pupi. Il/La scolast/a rimna silsuenter ils cedels e mira sch’ei dat temas che pertuccan plirs affons. Lu vegn eligiu in tip da tema ch’ei adattaus per far ina discussiun da classa. All’entschatta dalla discussiun san ils affons ed il/la scolast/a fixar las finamiras dalla discussiun. Per exempel:
· anflar ina sligiaziun pusseivla per surmuntar la tema
· dar buns cussegls alla persuna anonima che ha quella tema
Per menar la discussiun gidan ils suandonts puncts:

· Co savess quella tema semussar?

· Tgei sentiment eis ei dad haver tema?

· Tgei savess ins far per cumbatter la tema?

· Sch’ei va buca da cumbatter la tema, co savess ins lu silmeins render ella pli supportabla?

La discussiun sa naturalmein mo funcziunar, sch’ils affons ein promts da discussiunar da quella tematica e sch’els risguardan ils suandonts puncts duront la discussiun:

· schar finir il/la collega
· buca dar denteren
· buca grir, mobein tschintschar en in tun ruasseivel e migeivel
· acceptar e respectar il meini dils auters
· buca rir ora ils auters

· buca schar influenzar dil meini dil/dalla collega
Fuorma da lavur
· discussiun

· lavur tgeua (nudar la tema)
· Ils affons sesan en in rudi per ch’els sappien mirar tuts in sin l’auter e mintgamai sin quel che discuora.
Material
· Cedels per nudar la tema
· Eventualmein scriver las finamiras vid la tabla.

3. Incumbensa

Incumbensa
Ils scolars fan ina cuorta discussiun sur dil sentiment dalla tema. Tgei munta ei dad haver tema dad enzatgei e co semuossa ina tema? Tgei capeta cul tgierp e cul spért cura ch’ins ha tema? Suenter quella discussiun ston ils affons empruar da descriver auters sentiments,p.ex. ventira, rabia, luschezia etc.

Els san far quei en in carnet da lavur ni sin in fegl e silsuenter presentar lur lavur alla classa.
Commentari didactic
Cunquei ch’els han da descriver enzatgei ch’els san buca tschaffar, vegn quei ad esser in pensum ualti pretensius. Els san empruar da descriver lur sentiments en fuorma da maletgs/metafras. Ei vegn denton ad esser interessant per ils auters affons da veser differentas modas da resentir enzatgei e da cumparegliar quellas ina cun l’autra.
Fuorma da lavur
· discussiun

· lavur tgeua

· presentaziun

Material
· pupi e material da scriver

